
ELKARREKINTZA ETA HARREMANAK

Nolakoak dira gelan ematen diren elkarrekintzak? Ikasleen artekoak? Eta ikasle eta irakaslearen artekoak? Eta eurenak nirekin?

Ikasleen artean oso ondo eramaten dira. Hala ere, nabaritzen da talde desberdinak daudela. Badaude ikasle batzuk binaka jartzerako orduan beti pertsona berdinekin jartzen direnak eta irakasleak aldatuz gero, haserretu egiten dira. Gehienei ez zaie axola norekin egoten diren, baina badaude pare bat ikasle beti batera joan behar direnak.


Irakaslearekin oso erlazio ona dute. Argi dute irakaslea errespetatu behar dutela baina irakaslea beraien laguna ere badela nabaritzen dute. Honetan, irakasleak zerikusi handia du; izan ere, asko saiatzen da ikasleak gustura egon daitezen. Honek asko laguntzen du ikasleen auto-estiman eta autonomian. 


Ni, ordea, ez naute “irakasle” bezala ikusten. Gelan nago, irakasleak egiten duena egiten dut (arazoekin lagundu, saio batzuk eman…) baina hala ere niri kasu gutxiago egiten didate. Irakaslea orri batzuen bila doanean eta ikasleak bakoitza bere mahaian eserita utzi dituenean, gelatik atera bezain laster eta ni gelan egon arren, jolasten edo korrika hasten dira gelatik zehar. Egunero lehen 5-10 minutuak erlaxazioa egiteko erabiltzen ditugu eta irakaslea egoten bada, denak isilik, begiak itxiak eta serio hartzen dute erlaxazioa. Hala ere, nirekin bakarrik badaude eta erlaxazioa egin behar badugu, asko kostatzen zait denak isilik mantentzea eta seriotasunez hartzea saio hori. Nik irakasleak egiten duen berbera egiten dut baina ez dut emaitza berdina lortzen. 

Nork du iniziatiba?


Iniziatiba irakasleak du erabat. Hala eta guztiz ere, saioari eta ikasleei moldatzen daki. Honekin zera esan nahi dut, ordutegi bat izan arren, ez duela zehatz-mehatz betetzen. Ikasleek beharretara egokitzen daki eta horrela saioa ikasleen interesetara bideratzen du; beraien motibazioa eta lanerako gogoa piztuz.  Batzuetan niri galdetzen dit ea kasu batzuetan zer egingo nuen, zer landuko nuen eta nola. Bere laguntzarekin saio batzuk eman ahal izan ditut; pare bat alditan edo ordezkapenak egin ditut eta bi aukera eman dizkit: berak emandako lanak egin edo nahi izanez gero, nik nahi nituen ariketak planteatu. 

Bi gauzak egin nituen, bi egunetan egon banintzen ordezkapen lanetan. Nire lana etxetik prestatuta eraman nuen. Hasieran oso ondo egon ziren, gustura eta parte hartzen; baina agian ariketa luzeegia izan zen. Izan ere, saio bukaerarako bakoitzak nahi zuena egiten baitzuen. Elikadura eta giza gorputza gaiak lantzen ari zirenez (Txanela) bururatu zitzaidan ideia ona eta entretenigarria izango zela bi gai horiei buruzko hitzak erabiltzea letra-zopa bat egiteko. Fitxak banatu nituen eta lanean aritu ziren, binaka edo bata besteari laguntzen. 10-15 minutu pasa ondoren, aspertu egin ziren eta irakasleak badaezpada ere utzitako lanak egin beste aukerarik ez nuen izan, diktaketa.

Nolako partaidetza dute ikasleek? Eta irakasleak? Eta nik?


Ikasleek erabateko partaidetza dute, oso aktiboak dira. Irakasleak galderak egiten baditu, beti erantzuten dituzte; arbelean zerbait idatzi behar bada, beraiek laguntzen dute irakaslea era ondo idazten duen edo… Ikasleak gustura ikusten ditut, gehien bat ingeleseko saioetan. Saio hauek ikasleen aldetik erabateko partaidetza eskatzen du, bestela ezin dira ariketak egin. Oso motibatuak ikusten ditut; hala ere badaude ikasle batzuk isilik geratzen direnak eta ni saiatzen naiz ikasle horien partaidetza bultzatzen. Esaterako, irakasleak zerbait galdetzen badu, eta erantzuna ez badakite, nik “lotsatienari” erantzuna lortzeko behar dituen pista batzuk baxuan esaten dizkiot berak erantzuna bere kabuz topa dezan. Horrela, erantzuna bilatzen du eta ozen esaten du. Irakasleak erantzuna zuzena dela eta zoriondu egiten duenean ( Oso ondo, Iratxe! edo Hori da!), ikaslea ondo sentitzen da eta hurrengo galderan ez du pistarik ez bultzadarik behar erantzuna topatzeko edota esateko ere. Ikasleak konfiantza irabazten duela iruditzen zait, bere burua gai dela ikusten duelako. 

Nolakoak dira sortzen diren harremanak?


Nire ustez, sortzen diren harremanak oso estuak dira, bai irakaslearekiko bai ikasleekiko eta baita nirekiko ere. Irakaslea maite dutela nabaritzen da. Kalean ikusten nautenean segituan etortzen dira niregana eta hitz egiten egoten gara; horrek asko harritu didan gauza bat izan da. Ikasleen guraso gehienak ezagutzen ditut eta batzuekin hitz egin dut eta esan didate oso gustura daudela ikasleak. Lehen esan bezala harremanak oso onak dira, oso estuak. Nire ustez, honek ikaste-irakaste prozesua asko laguntzen du. Ikasleak segurtasun gehiagorekin sentitzen dira eta ondorioz, gehiago parte hartzen dute. Akatsak egin arren, batzuek badakite horien bidez asko ikas daitekeela. Hala ere, akatsak egitearenak ere arazoak sortzen ditu, hurrengo galderan azalduko dudan bezala.

Zerk eragiten du gatazka? Zein egoeretan ematen dira gatazkak? Nolako irtenbidea ematen zaio gatazkari?


Ikasleren batek akats bat egiten badu edo diktaketetan atzeratu badoa, badaude ikasle batzuk barre egiten diotena. Barre egiten dioten pertsonaren arabera, gatazka sortu daiteke edo ez. Iratxe edo Unaxekin sartzen badira, bi hauek ez dute ezer egiten barreak eteteko; oso isilak eta lotsatiak dira eta segituan pasatzen dira barreak. Marinarekin sartuz gero, Marinak aurre egiten die eta orduan sortzen da gatazka. Bere aulkitik altxatu eta barre egin dutenen aurka joaten da, Arkaitzena gehienbat. 


Irakasleak hori ikusten duenean, Marina bere lekura bidaltzen du eta barre egin dutenei zuzentzen da. Esaten die inor ez dela perfektua, denok dugula akatsen bat eta barre egin dutenen akatsen bat ateratzen du. Ikasleak konturatzen dira inor ez dela ona gauza guztietan eta horregatik ez dela barre egin behar; inori ez zaiolako gustatzen beretaz barre egitea.


Gatazkak igerilekura goazenean ere sortzen dira. Binaka joaten dira ilara batean, ni aurrean eta irakaslean atzean doalarik. Beti lehenak izan nahi dute eta kalean goazela, batzuk aurreratzen saiatzen dira. Orduan, bultzaka, ostikoka eta garrasika hasten dira: “Joe Maialen eske Aimar kolatzen ai da!” eta horrelakoak. Nik esaten diet baten bat aurreratzen bada atzera bidaliko dudala, eta badaezpada ere ez dira berriro aurreratzen saiatzen.

Irakaslea izango bazina, nola jokatuko zenuke? Zergatik?


Nik, egia esan, irakasleak jokatzen duen bezala jokatuko nuke. Uste dut, bakoitzaren akatsak ateratzen dituenean, enpatia lortzen duela. Denok denon paperean edo situazioan jartzen gara eta arazoa alde horretatik begiratzen saiatzen gara. Gainera, besteez barre egitea ez  dela egokia erakusten zaie, denok akatsak egiten ditugula eta akats horietatik ikasi behar dugula.

